
Nv wil ih iv herron .

heina war reda vor tuon .

uon dem angenge .

uon alem manchunne

uon dem wistuom alse manicualt
ter an dien buchin stet gezalt
uzer genesi unde uzer libro regum
tirre werlte . al ze dien eron .
Lux in tenebris .

daz sament uns ist .

der uns sin lieht gibit .

neheiner untriwon er ne fligit .
in principo erat uerbum

daz ist waro gotes sun

uon einimo worte er bechom .
dire werlte . al ze dien gnadon .
Ware got ih lobin dih

din anegenge gihen ih .

taz anagenge bist u trehten ein .
ih ne giho in anderz . nehein .
der got der erde unde tes himilis .
wages unde luftes

unde tes in dien uiern ist .
ligentes unde lebentes .

daz geskuofe . du allez eino

du ne bedorftost helfo dar zuo .
ih wil dih ze anegenge haben .

in worten unde in werchen .

Got tu gescuofe al daz ter ist

ane dih ne ist nieht

ze alleriungest gescuofe du den man .
nah tinem bilde gtan .

nah tiner getate .

taz er gewalt habete .

du blies imo dinen geist in .

taz er ewic mahti sin .

noh er ne uorhta imo den tot .
ub er gehielte . din gebot .

Referenzkorpus Mittelhochdeutsch v2.0 (https://linguistics.rub.de/rem)


https://linguistics.rub.de/rem

MO069: Ezzos Cantilena de miraculis Christi

Modernisierter Lesetext

0,39
0,40
0,41
0,42
0,43
0,44
0,45
0,46
0,47
0,48
0,49
0,50
0,51
0,52
0,53
0,54
0,55
0,56
0,57
0,58
0,59
0,60
0,61
0,62
0,63
0,64
0,65
0,66
0,67
0,68
0,69
0,70
0,71
0,72
0,73
0,74
0,75
0,76

ze allen eron gescuofe du den man .
du wissos wol sinen ual .

Wie der man getate .

tes gehugen wir leider note
turh tes tiufeles rat .

wie skier er ellende wart .

uil harto gie diu sin scult

uber alle sin afterchumft .

sie wvrden allo gezalt

in des tiuveles gewalt .

uil mihil was tiv unser not .

to begonda richeson ter tot .
ter hello wos ter ir gewin .
manchunne al daz fuor dar in .
Do sih adam do beuil

do was naht unde uinster .

do skinen her in welte .

die sternen be ir ziten .

die uil lucel liehtes paren .

so berhte so sie waren .

wanda sie beskatuota

diu nebiluinster naht .

tiv uon demo tieuele chom .
in des gewalt wir waren .

unz uns erskein der gotis sun .
ware sunno uon den himelen .
Der sternen aller ielich .

ter teilet uns daz sin leth .

sin lieth taz cab uns abel

taz wir durh reht ersterben .
do lerta uns enoch .

daz unseriv werh sin al in got .
uzer der archo gab uns noe

ze himile reht gedinge .

do lert uns abraham .

daz wir gote sin gehorsam .
der uil guote dauid .

daz wir wider ubele sin gnadich

Referenzkorpus Mittelhochdeutsch v2.0 (https://linguistics.rub.de/rem)


https://linguistics.rub.de/rem

